
                              §§§ మాల్యవంతుఁడు మొదలగురాక్షసు లింద్రుని పై దండెత్తుట §§§

 క. సేనాధిపతుల రమ్మని, దానవపతి యమర రాజధానిపయిఁ జన్

    బూనినవాఁ డిప్పుడే మన, సేనల రప్పింపుఁ డనుచు సెల విచ్చుటయున్. 26 

భుజంగ ప్రయాతము.

   దణాపెద్ద యాజ్ఞన్   సుధాభుగ్విరోధ్య, గ్రణీ సేనలన్ మించె గంభీర భేరీ 

   ధణంధాణముల్ దేవధానీవసద్గ, ర్భిణిగర్భగభ్రూణభేదంబు గాఁగన్. 27 



సీ. తననిర్జరాచలత్వమున కుల్కి సురాద్రి వాపోవుగతిఁ బ్రతిధ్వను లొసంగఁ 

    దన కింక నెద్ది జీవన మంచు వారాశి గలఁగె నా జలము పంకిలము గాఁగఁ 

    దనమేను గరుపార దమి మీఱి శశిధారి వడఁకుగుబ్బలికన్నెవడకుఁ దీర్పఁ 

    దనకోర్కె లీడేఱె నను చొక్కపరువుతోఁ గలహభోజి ముకుందుకడకుఁబఱవఁ 

తే. జెవులలో వ్రేళు లునిచి రాజీవగర్భు   

    డిచ్చ నేమియు నన లేక ఱిచ్చపడఁగ 

    మించి ప్రస్థాన భేరి వేయించి దండు

    వెడలి రసురులు జేజేలవీటిమీఁద.    28



సీ. సౌందర్యకృత మేరుమందరాచలనందనము లౌమహాస్యందనములమీఁద 

    భూరిదానోదకాపూర్ణ బంధురకంధరములైన మదసింధురములమీఁద 

    స్వజవమానసగంధవాహవాహస బాంధవము లైనఘన సైంధవములమీద 

    ప్రతిపక్ష కుంభికుంభచ్ఛదారంభరంహము లైనఘోర సింహములమీఁద 

తే. శరభచమరీమృగవ్యాఘోశల్యభల్ల, కాసరవరాహఖడ్గపుంగవఖరోష్ట్ర,

    విహగఫణికూర్మ మకరాది వివిధవాహ, వారములమీఁద దైతేయవీరు లెక్కి, 



సీ, మధ్యందినాదిత్య మండలోగ్రాంశుపాణింధమాయుధదీప్తి నింగి మ్రింగ 

    గాఢసర్వాంగీణకవచవజ్రచ్ఛటాచ్ఛాయ లాశాకుడ్యచర్చ లొసఁగ 

    వీరపాణప్రక్రియార క్తదృగ్దృశ్యవిభఖదిరాంగారవృష్టి గురియఁ

    బ్రళయకాలాభ్రగర్జావదావదనిష్ఠురాట్టహాసముల బ్రహ్మండ మగల 

తే. దేవలోకజిగీష చేఁ ద్రిపురహంతు, కామకామాంతరోద్భటాకారు లగుచు

    లంక విడిచి మనోవీధి శంక విడిచి, యసురు లుత్సాహము గ్రాల నరుగు వేళ. 



శా. ఆలంకాపురిలో వినంబడె సృగాలారావముల్ భూత వే 

     తాళ క్రూరతరాట్టహాసములు మిథ్యాదుర్విలాపంబు ల 

     వ్వేళన్ వేలయు దాటి నల్దెసలఁ బర్వెన్ సాగరోల్లోలక 

     ల్లోలశ్రేణి చలించె క్షోణి నుడుపాళుల్ రాలె వ్రీలెన్ గిరుల్.   31



శా.  రక్షస్సైన్యములోఁ గబంధములు గృధంబుల్ నటించెన్ ద్రిలో 

      కక్షోభంబుగ మేఘముల్ గురిసె నిర్ఘాతాస్థిమాంసాస్రముల్ 

      పక్షక్షేపము లొప్ప నిప్పుకలు గూబల్ చూపులన్ రాల్చెఁ బ 

      ద్మాక్షుం డిప్పుడె మిము గెల్చు ననుప ల్కా కాశ భూతం బనెన్.    32

		 ఈ పేజీలో చివరి మార్పు 5 మే 2020న 03:40కు జరిగింది.

అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

